Nagwaak

Tog snaaks wanneer mens moet wag

op die tuiskoms van 'n geliefde

bitter laat in die nag -

met elke dowwe dreungeluid

gaan mens se hart

en gedagtes na hom toe uit.

Duisend kere gaan jy hom haal

maar duisend kere telkens

hoop jy maar vir nog 'n maal.

Honderd gebede : Heer, bring hom tuis" -

wyl die klok onverbiddelik stap -

"Heer, hoe leeg tog is hierdie huis!"

Dan as oplaas sy motor kom

keer jou hart weer opnuut terug

en draai jy na jou slaap toe om.

Wie vrees nie daardie nag

as die dreungeluid nie sou kom

en jy weet jy tevergeefs sal wag?

